
Gobernuak beste 700 plaza hitzartuko ditu egoitzetan, mendekotasunen bat duten adinekoen itxaron zerrenda desagerrarazteko

Horretarako, 20 milioi eurotik gora erabiliko ditu
Ostirala, 2008ko urriaren 10a. Nafarroako Gobernuak, Familia, Gazteria, Kirol eta Gizarte Gaietako Departamentuaren bidez, mendekotasunen bat duten adinekoentzako 700 plaza publiko sortuko ditu egoitzetan, hitzartze programa berri baten bidez. Programaren edukia María Isabel García Malo kontseilariak aurkeztu du, gaur, prentsaurrekoan. 
Programaren xedea honako hau da: Nafarroan mendekotasun handia (1. eta 2. maila) eta mendekotasun larria (2. maila) duten adineko guztiei egoitza artapena eskaintzea, Gizarte Zerbitzuen Zorroan xedatuta dauden baldintzen eta intentsitatearen arabera. Zehazki, Nafarroan egoitza eskubidea duten adinekoen beharrizanei estaldura publikoa eskainiko diete, bi modutan: batetik, gaur egun mendekotasunen bat duten eta egoitza batean dauden pertsonen plazak hitzartuz; eta bestetik, hala nahi duten pertsonei zerbitzu publikoa eskaintzeko plazak hitzartuz. 

Programaren bidez 700 bat plaza publiko sortuko dituzte, eta hala, itxaron zerrenda desagertuko dela aurreikusten dute. Neurriari esker, gaur egungo plaza publikoen kopurua %42 handituko da. 

Plaza berrien aurrekontua 20 milioi eurotik gorakoa da, 2009aren amaierara arte (hurrengo urteetan ere jarraipena emanen diote aurrekontuari). Zenbateko horri gaur egun hitzartuta dauden plazen kostua gehituz gero, Nafarroako Gobernuak 34 milioi euro erabiliko ditu 2009an egoitza artapenerako eskubidea bermatzeko. 

Zentzu horretan, García Malo kontseilariak eskerrak eman dizkio Nafarroako Alderdi Sozialistari, bere sostenguarengatik. Gainera, proiektuaren bidez udalei egoitzak kudeatzen lagunduko dietela ere baieztatu du kontseilariak (Nafarroako Gobernuaren helburuetako bat horixe da).

Programaren helburu zehatzak bi dira: batetik, mendekotasun handia edo larria (2. maila) duten eta egoitza pribatuetan dauden (laguntzarekin edo laguntzarik gabe) pertsonen egoitza artapena bermatzea; eta bestetik, plaza publikoen poltsa bat sortzea gaur egungo eta etorkizuneko eskariari aurre egiteko. 

Bi helburuok betetzeko, hitzartze sistema berri bat sortu dute, CONCERDEP eta CONCERPLUS programen bidez.

CONCERDEP programari dagokionez, haren xedea lehenengo helburuari aurre egitea izanen da; hau da, mendekotasun handia edo larria (2. maila) duten eta egoitza pribatuetan dauden (laguntzarekin edo laguntzarik gabe) adinekoen egoitza artapena bermatzea.

García Malo kontseilariak adierazi duenez, pertsona horiek okupatzen dituzten plaza pribatuak plaza publiko bihurtuko dituzte, eta hala, dagokien kostua Nafarroako Gobernuak ordainduko du, adinekoek aukeratu duten ingurunean jarraituko dute, Gizarte Zerbitzuen Zorroan xedatuta dauden zerbitzuak eta intentsitatea bermatuko dituzte, eta kalitate irizpideak aplikatuko dituzte erabiltzaileak behar bezala artatzeko. 
CONCERDEP programa gauzatze aldera, prozedura bat sortu dute, bertan parte hartu nahi duten egoitzetarako. Horrela bada, datorren astean Familia, Gazteria, Kirol eta Gizarte Gaietako Departamentuak gutun bat bidaliko du Nafarroako egoitza guztietara, Nafarroako Gobernuarekin hitzartze akordiorik izenpetu nahi ote duten jakiteko, eta hala, mendekotasun handia (1. eta 2. maila) eta mendekotasun larria (2. maila) duten eta dagoeneko egoitzetan dauden adineko guztiei estaldura eskaintzeko. Programan parte hartu nahi duten egoitzetako zuzendaritzek gutun eredu bat bete beharko dute, eta Departamentuak, programan parte hartu nahi duten egoitzen berri jakin ondoren, horiek bete beharko dituzten baldintza tekniko, administratibo eta ekonomikoak argitaratuko ditu. Aurreikuspenen arabera, baldintza teknikoak azaroko lehenengo hamabostaldian argitaratuko dituzte. Programan parte hartu nahi duten egoitzen kasuan, Nafarroako Mendekotasun Agentziako balorazio taldeak erabiltzaileen mendekotasun maila ebaluatuko du, egoitza bakoitzean hitzartuko duten plaza kopurua zehazteko. Egoitza bakoitzean hitzartu beharreko plaza kopurua zehaztu eta baldintza tekniko eta ekonomikoak itundu ondoren, kasuan kasuko egoitzaren eta Gobernuaren arteko kontratua eginen dute, hitzartze prozesua bermatzeko. 

CONCERDEP programaren bidez, 400 plaza hitzartuko dituztela aurreikusten dute. Nolanahi ere, plaza kopurua kasu bakoitzeko balorazio zehatz eta eguneratuaren mende egonen da. Programaren bidez egoitza plaza publiko bat izateko eskubidea bermatuko dute, mendekotasunen bat duten adinekoak euren ingurunean mantenduko dituzte, eta kalitatezko zerbitzu publikoa eskainiko diete, Gizarte Zerbitzuen Zorroan xedatuta dauden baldintzei jarraiki. Gainera, Gizarte Zerbitzuen Zorroan ezarritako konpromisoetako bat beteko dute; hau da, zerbitzuetarako laguntza ekonomikoak mugatuko dituzte. 

CONCERPLUS programari dagokionez, berriz, mendekotasun handia (1. eta 2. maila) eta mendekotasun larria (2. maila) duten adinekoen gaur egungo zein etorkizuneko plaza eskariari aurre egiteko plaza publikoen poltsa sortzea du xede (Banakako Laguntza Programaren baitan baliabide mota hori aukeratzen duten adinekoentzat). Gainera, mendekotasun maila hori ez izanagatik familian arazo larriak dituzten edo euskarri egokirik ez duten adinekoen eskariari aurre egitea ere badu xede programak (Gizarte Zerbitzuen Zorroan bermatuta dauden egoitza zerbitzuetako bat horixe bera da). CONCERPLUS programaren bidez, erreferentziazko egoitzak izendatuko dituzte egoitza zerbitzuen eremu eta barruti bakoitzean (Familia, Gazteria, Kirol eta Gizarte Gaietako Departamentuaren Plan Estrategikoa). Hartara, erreferentziazko egoitzak lau eremutan (Iruñea eta Eskualdea, Tutera, Tafalla eta Ipar-ekialdea) eta Ipar-mendebaldeko eta Lizarrako eremuetako bi barrutietan egonen dira.

Departamentuak egoitza plazen lehiaketa publikoa eginen du, eta erreferentziazko eremu edo barruti bakoitzean eskainiko duten plaza kopurua zehaztuko du. Aurreikuspenen arabera, 300 bat plaza beharko dira Nafarroa osoan. Lehiaketa 2009ko urtarrilean eginen dute, eta programan parte hartu nahi duten egoitzek euren proposamenak aurkeztu beharko dituzte, lehiaketan zehaztuko duten epean. Egoitzek, gainera, eskaintzen duten plaza kopurua zehartu beharko dute (gaur egun eskain ditzaketenak edo epe labur edo ertainean eskain ditzaketenak).

Departamentuak, proposamenak aztertu ondoren, egoitza bakoitzean zenbat plaza hitzartuko dituen adieraziko du, eta kontratua izenpetuko du egoitza bakoitzarekin. 

Gizarte Zerbitzuen Zorroa, programa berriaren oinarria

Programa berria Gizarte Zerbitzuen Zorroaren baitan dago, eta Zorroak, hain zuzen, 140 zerbitzu biltzen ditu, horietako 90 bermatutakoak. Bermatutako zerbitzuei dagokienez, nafarrek zerbitzu horiek erabiltzeko eskubidea dute, eta Administrazioak eskaintzeko betebeharra du. Besteak beste, mendekotasun handia edo larria (2. maila) duten pertsonen egoitza eskubidea aipatu dezakegu, eta zehazki, gaur aurkeztu duten programak egoitza plazen eskariari aurre egitea du xede, Gizarte Zerbitzuen Zorroan xedatuta dauden baldintzen eta intentsitatearen arabera.
Gizarte Zerbitzuen Zorroan xedatuta dagoenez, mendekotasun handia edo larria (2. maila) duten pertsonek egoitza plaza publiko bat izateko eskubidea dute (kudeaketa publikoa edo hitzartua duen plaza), eta gainera, plaza pribatuen kostua ordaintzeko laguntza ekonomikoak (“zerbitzu osagarriak”) hamabi hilabetez eman daitezke gehienez ere, erabiltzaileek bestelakorik erabakitzen ez badute. Beraz, Nafarroako Gobernuak zerbitzuen aldeko apustua egin du, laguntza ekonomikoen gainetik. 

